
MANITUSHA KA UNAPEMIT ISHKUEU 

 

 Ishpashtien Nuna 

 

 

 Ute eitaht, uitshuat. Utishkuema muku uitshimeu mak utauassima 

(utauassima iapit tanua). Eku anite eshpish taht, eku  

nenua muku e pepamuteniti unapema. Eku shaueniht tshitshue  

eshpish taht anite. Eku peuamut ne ishkueu : 

 — Anite ka-nititutenaua, iteu, ka-nuapatenaua pashkutshitaku, ka-

nutamainaua, ishinamu. Ka-ut shatshishkueua napeu, eku shash  

ka-nimishta-minuataua.  
 
 

 Tshietshishepaushinit tshatshipatat, nete nikuteu, itakanu. Tshekuannu 

uiapatak, pashkutshitakunu mishta-mitshashkuannu,  

nenu ka ishinak, « ka-nutamainaua », ishinamupan. Ekue utamitakaik, uet 

shatshishkueniti tapue innua ekue pet nitapitsheuiniti. Mishta-minuateu tapue. 

Eukuannu ka ishinak. Ekue tshiuet. Eku itiku nenua unapema : 

 — Tshitshipitshiakuakue eku. 

 — Usham mishta-minutakaua ute mita, tshishatana, iteu,  

usham mishta-minuaua. 
 
 

 Minuat mani, eshakumitshetshishepaushiniti tshitineu  

katshi tshituteniti unapema. « Tshekuannitshe uet eka ui tshitshipitshit ? » 

itenimeu. Eku tshamushapamat tshek, tshimushapameu, apu tshitutet. Tshatuteniti 

nenua utishkuema, tshishtamutanua nete umeshkananu, anite pashkutshitakunu, 

eukuannu tshetinaminikueni. Katshi tshitinaminiti nenu pashkutshitakunu, 

tshatapamat tapue : utamaiminua pashkutshitakunu, uet shatshishkueniti napeua. 

Ekue tshitapamat. Ekuana tshauepataniti. Tshauet. « Tanite nipa itau ? » 

itenimeu. 
 
 

 Tshietshishepaushinit eku uenaitshepanit anite, unaimueu uapishtana, 

unaikannu, eukuannu ua uieshi-tutuat.  

 — Natshi-unaitsheme ma, iteu, nishina anite nunaikana.  

 Mishashkamikashinu nipissinu e takuannit. Ekuana tshatutet  

ne ishkueu. Ekue tat. Ekue tshikamutauat utishkuema utakupinu, atashpishu, 

eukuan miam etashpishut. Takuannu utakupinu, kassinu tshekamutauat, 

ishkueukupeu, ekue natak, mak ushtashku utshipitamu. Ekue utamitakaik nenu 

pashkutshitakunu. Uet shatshishkueniti tapue napeua. Ekue pet titipinapitsheuiniti 

ekue nitapitsheuiniti pet.  

Katshi nitapitsheuiniti pet, ekute ekue tshimikauat, itakanu. Muku umikunu 

utinamueu, nashietit umikunu ekue ashtauat. Ekue piminutat utishkuema, 

ashtinamueu nenu umikunu, peminutat utishkuema.  

Katshi ashtinamuat, eku eshtauat nenu utishkuema, shash unuitaieshu 

utauassima. Makupiteu shash utauassima nenua (nishinnua utauassima), shash 

anite utapanitsheu, ekue pet takushinit nahi ishkueu. Katshi takushinit ne ishkueu : 

 — Pitutshe, iteu, tshe mitshishuin. 

 Ekue shukaimatishut ne ishkueu, shash nenu umikunu ashtinakannu nenua 

unapema. Eku matshishut ne ishkueu. Natsheshish e mitshishut : 

 — Tshipa an nishtushpuau tshinapem muti, iteu. 

 « Ekue nete ka-papinashtatshipisseua ekue itit », iteu itakanu utishkuema. 

Shash nenu tshi utapanitsheu, shash tshi aneu, shash tshi uishkuetapateu 

utauassima. « Ka-papinashtatshipisseua ekue itit, tshiuepaniu », iteu itakanu. 

Tshitapameu anite ut utishkuema, unuitimit anite tau. « Uet 

mushkashtatshipaniuht manitushat,  

shash mishta-mitshetishapanat », iteu itakanu nenua utauassiminua utishkuema. 

« Tshek apu nukushit », iteu itakanu nenua utishkuema, « nutim niate, anitshenat 

manitushat eshinakushiht, natamiku eishinakushiht », amisse nenua utishkuema. 

Eukuannua utishkuema : « Mishta-mitshapetshishu, anite pemishinit », iteu 

itakanu, nenua manitusha. Eukuannu nekatat. Ekue utitat anite innua. Eukuannu 

tepatshimut nenua eitutuat nekani utishkuema kie eitiniti.  
 
 

 Eukuan uet nanikutini ueieshimikut upuamun auen. Uieshimiku itakanu 

nenu upuamun nene ka ishinak. 
 
 

 Eukuan eshkuapetshishit. 

 
 


